
Uunga siunnersuut: Nioqqutissanik eqqussuinermi akitsuutit pillugit Inatsisartut 

inatsisaata allanngortinneqarneranik Inatsisartut inatsisaat nr. xx, xXx 2015-

imeersoq. 

(Aningaasaqarnermut Aatsitassanullu Naalakkersuisoq) 

 

Akitsuutit qaffanneqarnissaanni 2016-imut ukiunilu aggersuni aningaasanut inatsisip 

oqimaaqatigiissunngornissaanut akitsuutissat peqataanissaat Naalakkersuisut 

tunngavilersuutigivaat. Tassunga Inuit Ataqatigiit ima oqaasissaqarput: 

 

Nunatta karsiata amerlanerusunik isertitaqarnissaanut akitsuutit pisariaqarsinnaapput. 

Kisiannili aningaasanut inatsisit oqimaaqatigiissunngornissaannut akitsuutit 

atorneqarsinnaanngillat. Amigartoorutit akitsuutinit matuneqarsinnaapput. 

Aningaasaqarnikkulli pitsanngoriaasissat taamaallaat tunngaviusumik aaqqissuusseqqinnikkut 

aallartisarneqarsinnaapput. 

 

Akitsuutit inuit atuinerannik appariartitsissasut naatsorsuutigivarput, taamaattumillu 

akitsuuteqartitsineq isertitatigut allanngujaatsuunermik pilersitsinerunngilaq. Inuit tupamik 

sukkunillu atuinikilliartortillugit ukiuni aggersuni isertitaqaataat appariartussasoq 

naatsorsuutigineqartariaqarpoq. 

 

Siunnersuummut naqqiissummi neqinut akitsuutip suli ilaatinneqarnera tupigusuutigaarput, 

taannami peerneqareeraluarpoq. Akuerineqartinnagu inatsimmut siunnersuutip oqaaseqaatillu 

imminnut naapertuuttunngortinneqarnissaat qinnutigissavarput. Taamaattumik 

aappassaaneerneqaannginnerani aamma pingajussaaneerneqannginnerani naqqiissummik 

saqqummiussisoqarnissaanik Naalakkersuisut qinnuigissavagut.  

 

Taamatut oqaaseqarluta mamakujunnut, qummoraartartunut, sunoorsinut sukuluunullu 

akitsuutitigut qaffaanissamut siunnersuut Inuit Ataqatigiinniit akuerivarput.  

 

 

 


